
Na osnovu člana 12 stav 6 i člana 16 stav 2 Zakona o pripravnicima u sudovima I Državnom
tužilaštvu i pravosudnom ispitu (“Službeni list CG”, broj 55/16), Ministarstvo pravde donijelo je

PRAVILNIK
O PROGRAMU I NAČINU POLAGANJA ISPITA ZA PRIPRAVNIKE U SUDOVIMA I

DRŽAVNOM TUŽILAŠTVU

Član 1
Ovim pravilnikom utvrđuje se program i način polaganja ispita za provjeru kvalifikovanosti za

obavljanje prakse u sudovima i Državnom tužilaštvu (u daljem tekstu: ispit za pripravnike), kao i
obrazac uvjerenja o položenom ispitu za pripravnike.

Član 2
Izrazi koji se u ovom pravilniku koriste za fizička lica u muškom rodu podrazumijevaju iste

izraze u ženskom rodu.
Član 3

Ispit za pripravnike polaže se po programu koji sadrži sljedeće predmete:
1) Ustavno pravo;
2) Krivično pravo;
3) Građansko pravo;
4) Upravno pravo.
Program iz stava 1 ovog člana sastavni je dio ovog pravilnika (Prilog 1).

Član 4
Prije početka polaganja ispita za pripravnike sekretar komisije za pripravnike, koju, u skladu

sa Zakonom o pripravnicima u sudovima i Državnom tužilaštvu i pravosudnom ispitu, obrazuje
ministar pravde (u daljem tekstu: Komisija) utvrđuje identitet kandidata uvidom u ličnu kartu ili drugu
javnu ispravu na osnovu koje se može utvrditi identitet kandidata i upoznaje ga sa pravilima kojih se
mora pridržavati tokom ispita.

Član 5
Polaganje ispita za pripravnike, koji se sastoji u izradi pisanog testa, traje šest časova.

Član 6
Šifra pod kojom se radi pisani test predstavlja bar-kod, koji se lijepi na pisani test koji se daje

kandidatu.
Član 7

Izradi pisanog testa prisustvuju član Komisije ili sekretar Komisije.
Za vrijeme izrade pisanog testa kandidati ne mogu međusobno komunicirati i upotrebljavati

mobilni telefon, pisana i druga sredstva koja ometaju polaganje ispita za pripravnike.
Kandidat može, uz prethodno odobrenje člana Komisije ili sekretara Komisije, napustiti

prostoriju u kojoj se održava ispit za pripravnike, najduže pet minuta.
Kandidata koji ne poštuje pravila iz st. 2 i 3 ovog člana, član Komisije ili sekretar Komisije će

udaljiti, što se konstatuje u zapisniku o toku ispita za pripravnike, a njegov pisani test će se ocijeniti
uzimajući u obzir sve okolnosti.

Član 8
Kandidat je dužan da članu Komisije ili sekretaru Komisije preda pisani test najkasnije

istekom vremena određenog za njegovu izradu, pri čemu će se vrijeme predaje zabilježiti na pisanom
testu.



Nakon predaje pisanog testa kandidat je dužan da napusti prostoriju u kojoj se polaže ispit za
pripravnike.

Ako kandidat do isteka vremena određenog za izradu pisanog testa ne završi pisani test, to
će se konstatovati na pisanom testu i upisati u zapisnik o toku ispita za pripravnike.

Član 9
U slučaju prekida ispita za pripravnike nastalog usljed remećenja toka ispita, vrijeme za

izradu pisanog testa će se produžiti srazmjerno trajanju prekida, ali ne duže od dva sata.
U slučaju da prekid traje duže od dva sata ponoviće se izrada pisanog testa.

Član 10
Nakon dešifrovanja pisanog testa, u skladu sa Zakonom o pripravnicima u sudovima i

Državnom tužilaštvu i pravosudnom ispitu, kandidati koji su položili ispit za pripravnike obavještavaju
se o vremenu izdavanja uvjerenja o položenom ispitu za pripravnike.

Član 11
O toku ispita za pripravnike sekretar Komisije vodi zapisnik.
Zapisnik iz stava 1 ovog člana sadrži:
- ime i prezime kandidata;
- broj rješenja kojim je odobreno polaganje ispita za pripravnike;
- sastav Komisije;
- dan, čas i mjesto polaganja ispita za pripravnike;
- podatak da kandidat nije pristupio polaganju ispita ili je odustao od polaganja ispita za

pripravnike;
- podatak da je kandidat udaljen sa ispita za pripravnike;
- podatak da kandidat nije završio pisani test do isteka vremena određenog za njegovu

izradu;
- vrijeme završetka ispita za pripravnike;
- broj bodova iz pojedinačnih predmeta;
- ukupan broj bodova i uspjeh kandidata na ispitu za pripravnike.
Zapisnik iz stava 1 ovog člana potpisuju predsjednik, članovi i sekretar Komisije i kandidat.
Sastavni dio zapisnika iz stava 1 ovog člana su pisani testovi.

Član 12
Uvjerenje o položenom ispitu za pripravnike izdaje se na obrascu koji sadrži: Grb Crne Gore;

nazive: "CRNA GORA" i "MINISTARSTVO PRAVDE"; pravni osnov za izdavanje uvjerenja o
položenom ispitu za pripravnike; naziv: "UVJERENjE O POLOŽENOM ISPITU ZA PRIPRAVNIKE U
SUDOVIMA I DRŽAVNOM TUŽILAŠTVU"; ime i prezime kandidata, datum rođenja, datum polaganja
ispita i broj bodova; broj, datum i mjesto izdavanja uvjerenja, kao i mjesta za pečat i potpis ministra.

Obrazac iz stava 1 ovog člana sastavni je dio ovog pravilnika (Prilog 2).

Član 13
Ovaj pravilnik stupa na snagu osmog dana od dana objavljivanja u "Službenom listu Crne

Gore".

Broj: 01-019-673/17
Podgorica, 23. februara 2017. godine

Ministar,
Zoran Pažin s.r.



Prilog 1 
 
 

PROGRAM POLAGANJA ISPITA ZA PRIPRAVNIKE U SUDOVIMA I DRŽAVNOM 
TUŽILAŠTVU 

 
 

1. USTAVNO PRAVO  
Ustav Crne Gore: Osnovni principi - suverenost, demokratija, vladavina prava, podjela 

vlasti; Državni simboli; Teritorija; Jezik i pismo; Državljanstvo; Vjeroispovijest; 
Zakonodavstvo; Granice slobode.  

Ljudska prava i slobode: Osnovni principi - princip jednakosti, princip dostojanstva i 
nepovredivosti ličnosti; Ograničenje ljudskih i manjinskih prava; Posebna manjinska prava; 
Zaštitnik ljudskih prava i sloboda; Sudska zaštita i uklanjanje posljedica kršenja ljudskih i 
manjinskih prava. 

Uređenje vlasti: Skupština Crne Gore (sastav i izbor, mandat, imunitet, nadležnost, 
predlaganje zakona, zasijedanje, odlučivanje i raspuštanje); Predsjednik Crne Gore (izbor, 
nadležnost, prestanak mandata, vršenje funkcije); Vlada Crne Gore (sastav, izbor, nadležnost, 
nespojivost funkcije, pitanje nepovjerenja, prestanak mandata); Državna uprava; Lokalna 
samouprava; Sudstvo i Državno tužilaštvo. 

Ustavnost i zakonitost: Princip ustavnosti i zakonitosti po Ustavu Crne Gore; 
Nadležnost, sastav i izbor Ustavnog suda Crne Gore.  

Sudstvo: Načela sudstva, stalnost sudijske funkcije, prestanak i razrješenje; Vrhovni 
sud; Izbor sudija; Sudski savjet - nadležnost, sastav, mandat, organizacija i način rada i 
odlučivanja. 

Državno tužilaštvo: Status i nadležnost; Imenovanje i mandat; Tužilački savjet - 
nadležnost, sastav, mandat, organizacija i način rada i odlučivanja. 

Literatura: Ustav Crne Gore, Amandmani I do XVI na Ustav Crne Gore, Zakon o 
sudovima, Zakon o Sudskom savjetu i sudijama, Zakon o Državnom tužilaštvu. 

 
2. KRIVIČNO PRAVO 
 Pojam krivičnog djela; Opšti i posebni elementi krivičnog djela; Mjesto i vrijeme 

izvršenja krivičnog djela; Sticaj krivičnih djela; Opšti osnovi koji isključuju postojanje 
krivičnog djela; Nužna odbrana; Krajnja nužda; Sila i prijetnja; Pristanak povrijeđenog, 
uračunljivost, umišljaj i nehat; Pojam i pravna priroda saučesništva. 

Krivične sankcije: Pojam kazne, svrha kažnjavanja i vrste kazni - glavne i sporedne 
kazne; Uslovna osuda - uslovi za izricanje i opozivanje; Sudska opomena; Mjere bezbjednosti - 
pojam i vrste.  

Krivična odgovornost maloljetnika; Vrste i svrha alternativnih mjera; Vrste krivičnih 
sankcija prema maloljetnicima.  

Zastarjelost: Zastarjelost krivičnog gonjenja - tok i prekid; Zastarjelost izvršenja kazne; 
Zastarjelost izvršenja sporedne kazne i mjere bezbijednosti - tok i prekid. 

Amnestija i pomilovanje. 
Literatura: Krivični zakonik Crne Gore, Zakon o postupanju prema maloljetnicima u 

krivičnom postupku, komentari zakona i relevantni udžbenici.  
 
3. GRAĐANSKO PRAVO 



 Subjekti građanskog prava, pojam i vrste subjekata građanskog prava; Fizička lica - 
pojam, nastanak, prestanak i atributi fizičkog lica; Pravna lica - pojam, nastanak, prestanak i 
vrste pravnih lica; Pravna, poslovna i deliktna sposobnost fizičkih i pravnih lica. 

Objekti građanskog prava: Stvari; Ljudske radnje; Lična dobra i proizvodi ljudskog 
duha.  

Subjektivna građanska prava: Pojam i sadržina subjektivnog prava.  
Pravni poslovi: Pojam, vrste i elementi pravnog posla. 
Opšti dio: Pojam i karakteristike stvarnih prava; Objekti stvarnih prava; Podjela stvari. 
Državina: Pojam i funkcije državine; Subjekti i objekti državine; Sticanje državine; 

Vrste državine; Zaštita državine. 
Pravo svojine: Pojam i karakteristike prava svojine; Subjekti i objekti prava svojine; 

Zloupotreba i ograničenje prava svojine; Sticanje prava svojine.  
Službenosti: Stvarne službenosti - pojam i karakteristike; Lične službenosti - pojam i 

vrste. 
Prava realnih (stvarnih) garancija: Pravo zaloge - pojam i pravna priroda; Hipoteka - 

pojam i pravna priroda; Sadržina založno-pravnog odnosa kod hipoteke.  
Katastar nepokretnosti: Pojam, sastav i funkcije katastra nepokretnosti; Prava koja se 

upisuju u katastar nepokretnosti. 
Obligacije: Pojam, karakteristike i elementi obligacije; Načela obligacionog odnosa; 

Podjela obligacija; Izvori obligacija; Zastarjelost - pojam i dejstva, vrijeme potrebno za 
zastarjelost, zastoj i prekid zastarjelosti. 

Ugovori: Pojam i karakteristike ugovora; Podjela ugovora; Opšti uslovi za nastanak 
ugovora (sposobnost ugovaranja); Zaključenje ugovora (saglasnost volja); Nevažnost ugovora 
- ništavi i rušljivi; Prestanak ugovora. 

Prouzrokovanje štete: Subjektivna odgovornost ili odgovornost po osnovu krivice; 
Objektivna odgovornost; Odgovornost za drugoga; Odgovornost za štetu od opasne stvari ili 
djelatnosti; Posebni slučajevi odgovornosti. 

Nasljeđivanje na osnovu zakona: Krug zakonskih nasljednika; Nasljedni redovi; Odnos 
između nasljednih redova. 

Nasljeđivanje na osnovu testamenta (zavještanja): Pojam testamenta; Testamentalna 
sposobnost; Oblici testamenta; Testamentalni svjedoci. 

Brak: Pojam braka; Uslovi za zaključenje i punovažnost braka - materijalni i formalni; 
Pravne posljedice braka; Prestanak braka - pojam i načini.  

Vanbračna zajednica: Pravno uređenje, prestanak i posljedice prestanka vanbračne 
zajednice; Imovinski odnosi vanbračnih supružnika.  

Odnosi roditelja i djece: Subjekti roditeljskog odnosa; Prava i obaveze iz roditeljskog 
odnosa; Prestanak roditeljskih prava i obaveza; Produženje roditeljskih prava i obaveza. 

Izdržavanje: Pojam, pravna priroda i vrste zakonskog izdržavanja. 
Literatura: Zakon o svojinsko-pravnim odnosima, Zakon o obligacionim odnosima, 

Zakon o nasljeđivanju, Porodični zakon, komentari zakona i relevantni udžbenici. 
 

4. UPRAVNO PRAVO 
Upravna stvar; Načela upravnog postupka; Pokretanje upravnog postupka; Rješenje, 

zaključak i uvjerenje; Upravni spor - pokretanje i ko ima pravo pokretanja; Stranke u 
upravnom sporu; Odlučivanje na usmenoj raspravi i na nejavnoj sjednici; Odluke Upravnog 
suda Crne Gore.  

Literatura: Zakon o upravnom postupku, Zakon o upravnom sporu, komentari zakona i 
relevantni udžbenici. 

 



Prilog 2 

 

 

 

 

 

 

CRNA GORA 

MINISTARSTVO PRAVDE  

 

Na osnovu člana 16 stav 1 Zakon a o pripravnicima u sudovima i 
Državnom tužilaštvu i  pravosudnom ispitu (“Službeni list CG”,  broj 55/16) 
izdaje se 

 

UVJERENJE 

O POLOŽENOM ISPITU ZA PRIPRAVNIKE  U SUDOVIMA I DRŽAVNOM 
TUŽILAŠTVU  

 

 

(IME I PREZIME) 

rođen/a ____________  godine 

 

pred Komisijom za polaganje ispita za pripr avnike,  dana _____________  
položio/la je ispit za pripravnike  sa ___________ bodova.  

 

 
 
 
Broj:       __________  
Datum:  __________  
Mjesto:  __________  

                                                                                         MINISTAR  

 

                                                    M.P.                             

